“Үз –үзеңне җиңү- иң зур җиңү” темасына  үткәрелгән

 ачык сыйныф сәгате планы

                                                     Укытучы Нәбиуллин И.Ә. 
Максат. Укучыларда үз-үзеңне  җиңә белү тойгысы уяту; үз –үзеңне җиңә     белүнең чын кешене характерлауда иң гүзәл сыйфат икәнлегенә төшендерү.

Дәрес барышы
1. Уңай психологик халәт тудыру 

             (Талгын гына музыка уйный).
Укытучы.  Хәерле иртә, укучылар. Исәнмесез. Барыгызга да күтәренке кәеф, уңышлар теләп, дәресне башлыйм.
Укучылар, минем кулымда ап-ак кәгазь бите. Бала дөньяга килгәндә аның күңеле, рухи дөньясы да нәкъ  шушы кәгазь кебек чиста, ак була. Нинди тәрбия алуына карап, кешенең күңел дөньясы үзгәрергә, пычрак кәгазь бите кебек каралырга мөмкин. Рухи дөнья каралмасын өчен, кечкенәдән үк начар гадәтләргә өйрәнмәскә, үз-үзеңне җиңә белергә кирәк. Юкка гына халкыбызның күренекле мәгърифәтчесе Ризаэддин Фәхретдин “Бала чакта алынган тәрбияне соңыннан бөтен дөнья халкы да үзгзртә алмас” димәгәндер.  Бүген безнең дәреснең темасы да “Үз-үзеңне җиңү – иң зур җиңү ” дип атала.
Без бүген ике группага бүленеп эшләрбез. Мин сезгә түбәндәге эш төрләрен тәкъдим итәм.
           2.Өзек тәкъдим итү һәм аны анализлау

“Маратка әнисе, мәктәптә көндезге аш ашау өчен дип, көн дә акча бирә. Ә Марат ул акчага, соңгы дәрестән китеп, иптәшләре белән кинога бара. Менә бер атна инде рәхәтләнделәр малайлар кино карап. 
Ләкин  бер көнне сыйныф җитәкчесе, малайларның өйләрендә булып,    соңгы дәрестән качулары турында әти-әниләренә җиткерде. Бу хәбәрне  ишеткәч, Маратның әнисенең хәле начарланды. Аның бит болай да йөрәге авырта иде. Күршедә генә яшәүче врач ярдәмгә  килмәсә, әнисе белән ниләр булып бетәр иде икән?.. Марат төне буе борчылып чыкты.

Икенче көнне мәктәптә тагын шул ук хәл кабатланды. Соңгы дәрескә      кермичә, кинога бару мәсьәләсе күтәрелде. Марат...”

Сорауларга җавап бирү.

· Ягез, укучылар, кем ничек уйлый: Марат нишләде икән?
· Марат үзендә нинди сыйфат тәрбияли алды?
· Үз-үзеңне җиңү нәрсә дигән сүз соң ул?
 Нәтиҗә.  Димәк, Марат үз-үзен җиңә алды.
3. Текст өстендә эш, анализлау

             “Ильяслар  гаиләсе яңа квартирага күченде. Яңа дуслар табылды.     Биредә малайлар да күп, күңеллерәк иде. Шунысы ошамады Ильяска: кача-поса тәмәке тарталар малайлар. Ильяска да тәкъдим иттеләр. Малай баш тартты. Аннан көлә башладылар, уеннардан да читләштерделәр. Ильясның әллә ни исе китмәде, күбрәк китап укыды, спорт секциясенә язылды, үзенә менә дигән иптәшләр тапты.”
- Ильяс дөрес эшләдеме?
4. Бирем. Дәфтәр битенә характерыгыздагы уңай һәм тискәре сыйфатларны язарга.
5. Һәр укучыга түбәндәге памятка тапшырыла
                             
Үз-үзеңне җиңү өчен нәрсәләр эшләргә?

1.Үз көчеңә ышанырга; акыллы кеше буларак, ныклы омтылыш белән яшәргә

2. Көндәлек режим  булдырырга, күренеп торган урынга беркетергә.

3. Ихтыяр көченә аеруча игътибар итәргә.

4. Спорт белән шөгыльләнергә, үзеңнән көчсезләрне кимсетмәскә.

5. Үз-үзеңне тәрбияләүнең иң яхшы үрнәкләрен бөек кешеләрнең тормышыннан, язучыларның әсәрләреннән эзләргә, язып барырга.

6.Синең хакта иптәшләреңнең нәрсә уйлаганын бел, тәнкыйтьне кабул ит.

7. Коллектив эшендә актив катнаш.

8. Үзең булып кал, үз-үзеңне мактаудан саклан.

9. Тыйнак бул; авызың ни әйткәнне колагың ишетсен.

10. Җәмәгать  урыннарында үзеңне әдәпле тот.
11. Укуда, хезмәттә, тормышта түбәндәге принципларны искә ал: һәр нәрсәне үзең эшлә; ни булса да килеп чыкса, үз гаебеңне таба бел, авырлыклардан курыкма; үз эшеңә үзең бәя бирә бел, эгоист булма, кешеләрне аңлый белү сәләтенә өйрән, борыныңны күккә чөймә, тәкәббер булма. Үз-үзеңне бәләкәй генә җиңү дә сине көчле итә. Башта уйла, аннары эшлә. 

Исеңдә тот!
                                              Һәрберебез зур бәхеткә лаек,

                                              Һәрберебез кеше ләбаса.

                                              Яшәү шундый матур булыр иде,

                                              Һәркем әгәр башка берәүнең дә

                                              Кеше икәнлеген аңласа.

6. Йомгаклау.
   Укытучы.  Укучылар, бүгенге сыйныф сәгатен түбәндәге шигырь юллары белән төгәллим. Барыгызның да акыллы, тыйнак, тәртипле, намуслы, гомумән, әхлакый сыйфатларга ия булуыгызны телим.

Кыл яхшылык кешеләргә,

Кеше булыйм, дисәң.

Авыр булыр өсләреңә

Гөнаһ туны кисәң.

Аера бел ак-караны,

Начар юлда йөрмә.

Яхшы белән явызлыкны

Бер үк бутый күрмә.

Шатландыр син, ярдәм кылып,

Ялгыз әбиләрне.

“Үскәнем” дип, “матурым” дип,

Юат нәниләрне.

Кеше булып яшим дисәң,

Җиң син үзеңне.

Тыйнак та бул, намуслы да

Һәм бул түземле

Комсызланма, чамасын бел,

Җиң син үзеңне.
